
Hafnarfirði, 7. apríl 2026

Efni: Umsögn STAG, STH og STAMOS um breytingu á lögum um réttindi og skyldur 
starfsmanna ríkisins, nr. 70/1996 (afnám áminningarskyldu o.fL).

Við undirrituð formenn bæjarstarfsmannafélaganna í Garðabæ, Hafnarfirði og Mosfellsbæ 
sem eru sjálfstætt starfandi stéttarfélög en aðilar að BSRB, leggjum inn eftirfarandi umsögn 
í svonefnda umsagnargátt stjórnvalda vegna áforma ríkisstjórnarinnar um afnám 
áminningarskyldu ríkisstarfsmanna.

Við gerum athugasemd í fyrsta lagi við óforsvarandi vinnulag og samráðsleysi stjórnvalda 
við verkalýðshreyfinguna. Í öðru lagi teljum við að með þessum áformum, að afnema 
áminningarskyldu, sé verið að ráðast í nær fordæmalausa réttindaskerðingu á íslenskum 
vinnumarkaði sem felst í því að veikja starfsöryggi ríkisstarfsmanna.

Við teljum að áformin geti skapað óvissu og óróleika á opinberum vinnumarkaði og sé í 
hrópandi ósamræmi við stærsta vandann í mannauðsmálum hjá hinu opinbera sem er 
skortur á starfsfólki, mikið álag og mikil veikindafjarvera.

Ekki hefur verið sýnt fram á það af stjórnvöldum að þessi vegferð muni leiða til fjárhagslegs 
bata fyrir ríkissjóð eða stuðla að traustara og betra vinnuumhverfi enda verður lagalegur 
réttur ríkisstarfsmanna til bætingar í starfi þegar mistök eiga sér stað afnuminn.

Hjá starfsfólki sveitarfélaga þá er áminningarskyldan bundin kjarasamningum og það er 
okkar sýn að áminningarskyldan sé fremur einföld í framkvæmd og mikilvæg vörn í 
fámenninu, gegn geðþótta, óréttlæti og misbeitingu valds og sambærilegar reglur gilda á 
Norðurlöndunum bæði á almennum og opinberum vinnumarkaði.

Þessi ákvæði kjarasamnings tryggja enn fremur þá lágmarkssanngirni að starfsfólk fái að 
vita ef eitthvað er að og fái tækifæri til að bæta sig áður en til uppsagnar kemur. Sömuleiðis 
tryggja ákvæðin það að stjórnendur temji sér skýrt vinnulag.



Það er reynsla okkar að vandamálin með tilliti til þessara kjarasamningsbundnu ákvæða 
séu tiltölulega fá, en verða einkum til þegar skýrum ákvæðum kjarasamnings aðila er rangt 
beitt.

Við tökum undir innsendar umsagnir LSS og SLFÍ sem og sameiginlega umsögn BSRB, 
Félags íslenskra hjúkrunarfræðinga og Kennarasambands Íslands.

Við mótmælum þessari aðför að réttindum ríkisstarfsmanna.

